
Este documento intégrase no PE e resulta coherente coas súas directrices. 

Ten en conta propostas do claustro. 

Foi elaborado pola comisión de convivencia e informado polo consello escolar. 

O plan de convivencia do centro é o documento no cal se articula a convivencia escolar, que garante 

unha educación no exercicio dos dereitos e das liberdades dentro dos principios democráticos de 

convivencia, así como na prevención de conflitos e na súa resolución pacífica. 

A concreción anual do mesmo incluirase na PXA.  

As normas de organización e funcionamento do centro incluirán as normas de convivencia que 

garanten o cumprimento do plan de convivencia. Recollerán, ademais, a organización dos espazos e 

dos tempos, así como a distribución dos recursos, para favorecer unha convivencia positiva no centro 

educativo. 

1. ANÁLISE DA SITUACIÓN, PARTINDO DUN DIAGNÓSTICO PREVIO DA SITUACIÓN DA 

CONVIVENCIA NO CENTRO. 

1.1. Características do centro e da súa contorna. 
O CRA de Valga é un Colexio Rural Agrupado (CRA) formado por 6 escolas (Campaña, Chenlo, Ferreirós, 
Forno, Vilarello e Xanza) nas que se imparte o 2º ciclo da Educación Infantil (de 3 a 6 anos). A nosa 
sede atópase en Campaña, onde ademais dunha unidade escolar, tamén están os despachos de 
Dirección e Departamento de Orientación, a Biblioteca central e a sala de mestras. O noso horario é 
de 9:00 a 14:00 horas. O horario do profesorado é de 8:45 a 14:15 horas de luns a venres e os martes 
de 15:30 a 18:00 horas. 

O alumnado provén de familias que se adican principalmente ó sector industrial, por ser Valga 
un Concello predominantemente industrial con fábricas e empresas como Extrugasa, Exlabesa, ODL, 
Urovesa, Valdeza... A maioría do alumnado procede do ámbito rural e emprega o galego como lingua 
vehicular, mentres que unha minoría castelanfalante viuse incrementada nos últimos anos. 

Cómpre sinalar, un dato idiosincrático na procedencia do alumnado do CRA: dende hai uns 
anos escolariza a alumnado censado en distintos Concellos como Pontecesures, Padrón, Catoira, 
Caldas, Cuntis, Vedra, Rois, Dodro, Rianxo, Vilagarcía... Estas familias fan o esforzo de matricular aos 
seus fillos e fillas nas distintas escolas a pesar da distancia ou incompatibilidade de horarios buscando 
unha resposta educativa máis adaptada ás súas necesidades e expectativas. 

Valga é un concello rural da provincia de Pontevedra, cunha extensión de 40,72 km2. Conta 
con 5768 habitantes, distribuídos en cinco parroquias (Cordeiro, Setecoros, Campaña, Xanza e Valga). 
O Concello de Valga está delimitado ao norte polos municipios de Dodro e Catoira, Catoira e Caldas de 
Reis polo sur, Cuntis polo este e Dodro polo oeste. Valga conta cunha gran oferta cultural nas distintas 
instalacións das que dispón como a biblioteca, museo ou auditorios, así como festexos e eventos de 
gran interese turístico como a Festa da Caña e da Anguía ou o Belén Artesanal. Respecto ao patrimonio 
histórico e natural, é de gran riqueza (petróglifo Pedra da Serpe, Praia Fluvial de Vilarello, Lagoa Mina 
Mercedes, Mirador Monte de Beiro, Parque Irmán Dios Mosquera, Fervenzas de Parafita...). Cómpre 
sinalar, tamén, que polo concello discorren dúas rutas do Camiño de Santiago: o Camiño Portugués e 
a ruta marítima-fluvial. 

 
1.2. Estado das relacións e da participación 

A apertura á contorna é un dos sinais de identidade do noso centro, desta forma existe unha 
colaboración e implicación de toda a Comunidade Educativa (familias e ANPA Pequeval, veciñanza, 
Concello, colexios adscritos, Escola Infantil Municipal, gabinetes psicopedagóxicos e logopédicos, 
asociacións...) que participan en todas as experiencias que teñen lugar tanto dentro coma fóra das 
escolas. Establécese a creación dun ambiente familiar grazas ao intercambio de información diario, 
implicación directa na vida da aula e do centro, difusión de todas as actividades mediante as diferentes 
canles de comunicación... 

En relación ó alumnado, o clima de relacións é bo e cando xorde algún conflito a forma máis 
habitual de resolvelo, é pedindo axuda á titora e mestres/as especialistas ou falando entre eles/as. 

En canto ó profesorado, a convivencia no centro é boa e os conflitos son puntuais. 

 
1.3. Os conflitos detectados 

Non se detectan conflitos salientables que dificulten a convivencia, o clima do centro é positivo e o 
sistema de relacións entre os diferentes sectores da Comunidade Educativa tende a ser respectuoso e 
correcto.  

As condutas negativas percibidas polo alumnado son as habituais, pequenas pelexas ou 
conflitos típicos da etapa de Educación Infantil, que se abordan no momento en que ocorren mediante 
o diálogo e a mediación de xeito maioritario.  

2. OBXECTIVOS ESPECÍFICOS DERIVADOS DA ANÁLISE PREVIA. 
- Fomentar a participación e integración de toda a Comunidade Educativa no centro. 
- Facilitar a formación e o coñecemento para poder levar a cabo as accións recollidas neste plan 

entre o profesorado. 
- Coñecer ó alumnado, favorecer a acollida do alumnado novo e o coñecemento do contexto 

escolar. 
- Favorecer a cohesión do grupo-clase e a integración positiva de todos os seus membros. 
- Potenciar no alumnado estratexias de pensamento encamiñadas a toma de decisións e 

resolución de conflitos. 
- Desenvolver unha boa convivencia escolar fomentando valores de cultura de paz, respecto 

pola diversidade, fomento da igualdade entre homes e mulleres e prevención de calquera 
manifestación de violencia. 

- Potenciar a adquisición de competencias sociais e cívicas entre todos os membros da 
Comunidade Educativa. 

- Facilitar a relación entre a familia e o centro, recollendo información sobre a situación de cada 
alumno/a e orientando sobre aspectos relacionados sobre o desenvolvemento persoal dos 
seus fillos/as. 

 

3. ACTUACIÓNS, MEDIDAS OU PROGRAMAS QUE SE VAN A DESENVOLVER PARA 

FAVORECER A CONVIVENCIA INCLUÍNDO MEDIDAS PREVENTIVAS E DE SENSIBILIZACIÓN 

E ACTUACIÓNS ORGANIZATIVAS, CURRICULARES E DE COORDINACIÓN, ENTRE OUTRAS. 

3.1.  ACTUACIÓNS ,  ME DIDAS  O U PRO GRAM A S  QUE  F AVO RECEN A CO N VIVEN CI A .  

3.1.1.Actividades do plan de acollida.  

En relación o plan de acollida para o alumnado novo, para favorecer a súa incorporación ó centro 
escolar, levarase a cabo a finais de cada curso (no mes de Xuño), unha xornada de portas abertas, para 
que os nenos/as se vaian familiarizando co espazo, compañeiros/as e profesorado. A seguinte toma 
de contacto, sería xa en setembro, no que se levará a cabo un período de adaptación, que aínda que 
atendendo o marco legal actual, xa non é obrigatorio, desde o centro considérase que si é 
recomendable levalo a cabo, atendendo a razóns pedagóxicas. Durante estes días, facilitarase a 
incorporación do alumnado mediante actividades de presentación (espazo, compañeiros/as...), 
flexibilización dos tempos, xogos de integración, coñecemento das normas de convivencia, actividades 
cooperativas, creación de ambientes seguros... 
 Por outra banda, en canto ás familias, durante o período de admisión, establecerase unha 
xornada de portas abertas para que poidan visitar as escolas que desexen e coñezan desta forma a 
escola na que van escolarizar os seus fillos/as, o profesorado, o Plan de Convivencia, as Normas de 
Organización e Funcionamento do Centro e o Proxecto Educativo. 
 Por último, para todo o profesorado novo que se incorpora ó centro, entregaráselle un Plan de 
Acollida elaborado polo Equipo Directivo, que recolle os aspectos básicos do Centro, organización e 
funcionamento. 
 

3.1.2. ACTIVIDADES QUE INCORPOREN ASPECTOS QUE SUPOÑAN A INCORPORACIÓN DE ASPECTOS 

RELACIONADOS CO AUTOCONCEPTO, A AUTOESTIMA E A EDUCACIÓN AFECTIVO - SEXUAL.  

Estas accións enmárcanse fundamentalmente no marco da Acción Titorial. Fomentar a autoestima, o 

autoconcepto e a educación afectivo-sexual, é fundamental para que os nenos/as desenvolvan unha 

intelixencia emocional completa. Por iso, debemos de levar a cabo actividades como: 

- Coñecer as características dos nenos/as a nivel persoal, social e familiar, para dar unha 

resposta educativa adecuada tendo en conta estes aspectos, mediante titorías coas familias, 

avaliacións iniciais, observación directa, reunións co Departamento de Orientación... 

- Crear un clima de confianza, escoita activa e respecto, aceptando e valorando de forma 

positiva as ideas, representacións e opinións de todo o alumnado. 

- Dar responsabilidades ó alumnado fomentando a súa participación en tarefas do centro. 

- Establecer as medidas curriculares ordinarias ou no seu caso, extraordinarias, precisas para 

dar resposta a unha atención individualizada.  

- Empregar unha metodoloxía participativa, activa, aberta e flexible. 

- Ter en conta a organización dos espazos e as normas de convivencia establecidas na aula. 

3.1.3. Actividades dirixidas á sensibilización da comunidade educativa na igualdade 

entre homes e mulleres para previr posibles situacións de violencia de xénero. 

- Realización de formacións sobre coeducación dirixidas á toda a Comunidade Educativa. 

- Conmemoración do Día Internacional da eliminación da violencia contra a muller (25 N). 

- Conmemoración do Día Internacional da muller ( 8M). 

- Obradoiros de sensibilización co alumnado: para promover a igualdade entre nenos e nenas e 

previr a violencia de xénero, mediante xornadas de convivencia, dramatizacións, xogo 

simbólico, lectura de contos, imaxes... 

- Colaborar con outras institucións e organismos para ofrecer recursos e actividades sobre 

coeducación. 

- Coidar o uso que se fai da linguaxe, rachando cos estereotipos sexistas. 

3.1.4. Actividades dirixidas á sensibilización da comunidade educativa na non 

discriminación por razón de raza, sexo, procedencia e condición persoal ou social.  

Celebración de conmemoracións que contribúen a sensibilizar a toda a Comunidade Educativa en 

valores relacionados coa igualdade, a tolerancia, o respecto, o diálogo, a non violencia e a resolución 

pacífica de conflitos, como por exemplo: Día da Declaración Universal dos Dereitos Humanos, Día 

Escolar da non violencia e a Paz ou o Día Internacional contra o Acoso Escolar. 

Estes valores serán traballados por parte de todo o profesorado no día a día da aula de forma 

transversal, e adicarase os días de especial conmemoración a afondar máis sobre estes valores 

mediante actividades programadas pola comisión de convivencia en coordinación con outros equipos 

do centro, como o equipo de Biblioteca. 

3.1.5. Programa de adquisición de habilidades e competencias sociais para o 

alumnado, a xestión pacífica de conflitos, a dinámica de grupos, e o traballo cooperativo. 

Será elaborado polo departamento de orientación e aplicado conxuntamente co profesorado, 

familias e servizos sociais. 

- Titoría entre iguais (TEI): é un programa de tutorización emocional entre iguais que axuda a 
promover estratexias de cara a resolución de conflitos, facilita a integración de todos os 
nenos/as no grupo, promove valores de convivencia positivos, compensa desigualdades que 
poidan darse entre o alumnado e ofrece responsabilidades ós nenos e nenas para que 
aprendan a xestionar as súas emocións.  

Tendo en conta o noso contexto escolar, ó tratarse de aulas mixtas, podemos propoñer 
actividades de titoría entre iguais entre os nenos/as de 6º de EI e 4º de EI, nas cales os máis 
maiores actuarían de titores e os máis pequenos de titorizados.  

- Mediación escolar: A mediación é unha estratexia de intervención imparcial para a resolución 
de conflitos na que unha terceira persoa axuda as partes implicadas a alcanzar un acordo 
satisfactorio para ambas as dúas (D.8/2015- Art. 26). 
A mediación escolar correrá a cargo do profesorado do centro, que se encargará de escoitar a 
ambas partes afectadas polo conflito, permitindo que se expresen, reformulando o conflito de 
forma inclusiva, tendo en conta os puntos de vista e sentimentos dos protagonistas e 
intentando volver a situación inicial mediante compromisos e conclusións.  

 

3.2.  MEDID AS  PREVEN TI VAS .  

- Presentación ó inicio de cada curso escolar  das liñas xerais do Plan de Convivencia. 

- Levar a cabo co alumnado propostas que axuden a desenvolver a intelixencia emocional, 
habilidades sociais, cívicas  e de comunicación, así como a resolución pacífica de conflitos. 

- Adaptar as actividades ás motivacións, capacidades e intereses do alumnado. 

- Intervención por parte do Departamento de Orientación. 

- Establecemento de comunicación fluída entre o centro e as familias, así como a implicación da 
mesma na vida do centro. 

- Desenvolver actividades que traballen a tolerancia, o respecto, a igualdade de xénero, a non 
discriminación e non violencia de calquera tipo. 

- Establecemento de canles de comunicación e coordinación con toda a Comunidade Educativa: 
equipo docente, familias, institucións e organismos externos. 

- Informar e traballar as normas de convivencia establecidas no centro e na aula. 

- Medidas organizativas: vixilancia dos diferentes espazos, atención individualizada, asembleas 
para tratar temas de convivencia, actividades de coeducación, traballo cooperativo... 

 

3.3.  MEDID AS  O RGANI ZATI V AS .  

O Decreto 8/2015 do 8 de xaneiro, establece no artigo 18 sobre as “Normas de organización e 
funcionamento” que: 

- As normas de organización e funcionamento de cada centro docente incluirán as normas de 
convivencia que garantan o cumprimento do plan de convivencia. Estas normas serán públicas 
e os centros docentes facilitarán o seu coñecemento por parte de todos os membros da 
comunidade educativa. 

- Recollerán, ademais, a organización dos espazos e dos tempos, así como a distribución dos 
recursos, para favorecer unha convivencia positiva no centro educativo. 

- Establecerán os procedementos de comunicación ás familias das faltas de asistencia do 
alumnado ás clases e as correspondentes autorizacións ou xustificacións para os casos de 
ausencia cando estes/as sexan menores de idade. 

Tendo en conta estas liñas, dentro do ámbito organizativo: 

- Procurarase a difusión a través de diferentes canles do coñecemento das normas de Convivencia 
do centro escolar. 

- O centro facilitará a formación permanente do profesorado. 

- O profesorado terá en conta a distribución das aulas e os agrupamentos entre o alumnado. 

- Nos grupos numerosos, permitirase realizar desdobres en algunhas das sesións que se conte con 
profesorado de apoio, para dar unha mellor resposta individualizada ó alumnado, tendo en 
conta a diversidade da aula. 

- Desde o centro levaranse a cabo accións que permitan unha maior participación das familias na 
vida escolar dos seus fillos/as. 

- Desenvolver medidas de colaboración e relación con toda a comunidade educativa ( institucións, 
gabinetes externos, empresas...). Apertura ó entorno. 

- Fomentar o respecto e a tolerancia entre todos os membros da Comunidade Educativa. 

 

3.4.  MEDID AS  CURRI CUL ARES .  

O Plan de Acción Titorial constitúe un marco fundamental para establecer unhas boas bases para a 
convivencia no grupo. Desta forma, a organización da aula, os vínculos de relación e de comunicación, 
os axustes curriculares, as estratexias metodolóxicas, as normas de aula e as rutinas que cada titora 
emprega, son elementos que contribúen a que exista unha boa convivencia no centro. 
 Desde o marco da acción titorial, deben de fomentarse unha serie de medidas que desenvolvan 
a aprendizaxe cooperativa, que favorezan o autoconcepto e a autoestima, creando un clima de 
seguridade e confianza, aceptando e valorando as opinións de todos/as, fomentando a participación 
de todo alumnado e o reparto equitativo de responsabilidades e tarefas e traballar a coeducación 
como un fin en sí mesmo. 
 O/a profesor titor/a, deberá polo tanto: 

- Coñecer as características do seu grupo clase, para desta forma contribuír ó seu 
desenvolvemento integral. 

- Desenvolver valores que permitan unha convivencia positiva, así como, habilidades 
sociais, a autoestima, a coeducación e a resolución pacífica dos conflitos. 

- Favorecer a participación das familias no proceso de ensino-aprendizaxe dos seus 
fillos/as. 

- Establecer canles de coordinación con toda a Comunidade Educativa. 

- Axudar a integración do alumnado novo, favorecendo a súa integración e interacción co 
grupo-clase. 

- Asegurar a continuidade educativa dos alumnos/as que pasan á Educación Primaria 
mediante visitas ós centros receptores e coordinación co profesorado e Departamento de 
Orientación do novo centro. 

- Participar en cursos de formación permanente do profesorado que contribúan a unha 
mellora da convivencia no centro. 

 

3.5.  MEDID AS  DE  COO RDIN ACI ÓN .  

O Decreto 8/2015, no artigo 9, órganos de coordinación docente, establece: 
1. Os Órganos de Coordinación Docente, no seu ámbito de competencias, serán responsables 

de incorporar nas súas actuacións as medidas e acordos adoptados, de conformidade co 
que estableza o plan de convivencia e as normas de convivencia do centro. 

2. En todo caso, as medidas e os acordos adoptados serán recollidos pola Comisión de 
Coordinación Pedagóxica e polo resto dos órganos de coordinación docente para incluílos 
nos documentos institucionais do centro, concretamente nas concrecións curriculares de 
etapa, para asegurar a coherencia desta co proxecto educativo e a PXA. 

As medidas de coordinación levaranse a cabo entre: 

- Profesorado: a través de reunións, toma de decisións, debates... de equipos docentes, 
Comisión de Coordinación Pedagóxica, claustro de profesores, reunións de avaliacións e o 
Departamento de Orientación.  

- Familias: establecendo canles de comunicación e colaboración, favorecendo a súa 
participación en diferentes actividades que se leven a cabo a nivel de clase e de centro, 
titorías, reunións co Departamento de Orientación, reunións informativas... 

- Comisión de convivencia: facilitando unha adecuada convivencia no centro educativo e 
velando polo cumprimento das accións recollidas neste plan. 

- Coordinación con outras entidades, organismos e institucións externos ó centro: 
coordinación, reunións e intercambio de información co centro de saúde, servizos sociais, 
gabinetes pedagóxicos, ONGs e outros servizos municipais. 
 

4. PROTOCOLO DE ACTUACIÓN ANTE SITUACIÓNS DE ACOSO ESCOLAR. 
Considérase acoso escolar calquera forma de vexación ou malos tratos continuados no tempo dun 
alumno/a cara outro/a, xa sexa de carácter verbal, físico ou psicolóxico, incluíndo o illamento ou 
baleiro social, con independencia do lugar no cal se produza. É importante diferenciar o acoso escolar 
doutras condutas disruptivas puntuais, que se deben abordar de forma diferente aínda que requiran 
igualmente dunha resposta efectiva. 

As medidas que se deben adoptar en caso de detección dunha situación de acoso escolar así como as 

propostas de actuacións dirixidas a toda a comunidade escolar, figuran no Protocolo xeral de 

prevención, detección e tratamento do acoso escolar e ciberacoso nos centros docentes de niveis non 

universitarios sostidos con fondos públicos da Comunidade Autónoma de Galicia. Enlace a páxina web 

da Consellería: https://www.edu.xunta.gal/portal/node/9720 

5. PROTOCOLO DE ABSENTISMO. 
O profesorado titor levará a cabo o control das faltas de asistencia do seu grupo-clase, e de ser o caso, 
iniciará o protocolo de absentismo. 

Coa finalidade de establecer unhas pautas comúns de actuación, elaborouse o Protocolo para a prevención 
e o control do absentismo escolar en Galicia, que ten un carácter básico e de referencia. 
https://www.edu.xunta.gal/portal/node/11632 e do cal parte o noso procedemento para o control de faltas 
de puntualidade e de asistencia e activación do Protocolo de Absentismo recollido no NOF do noso centro: 

 Procedemento para o control de faltas de puntualidade e de asistencia e activación do Protocolo de 
Absentismo: as familias teñen o deber de comunicar á titora as ausencias ou retrasos. Cada escola levará 
un rexistro de ausencia e impuntualidade de cada neno/a. Ditas faltas serán trasladadas ao XADE ao 
final de cada mes. Antes de acumular o 10% de faltas non xustificadas do horario lectivo mensual, a 
mestra titora comunicará dita situación á familia nunha reunión. Ao chegar ao 10% abrirase expediente 
de absentismo por parte da mestra titora con comunicación á Directora e nova reunión entre familia e 
titora. En caso de ser infrutuosa, será a Directora quen leve a cabo unha reunión coa familia. Ao longo 
de todo o proceso, a Directora recompilará e rexistrará as actuacións do centro escolar. En caso de 
solventarse o problema, arquivarase o expediente. De non solventarse o problema, trasladarase ao 
Concello de residencia e a Inspección Educativa nun prazo máximo de 30 días naturais dende o inicio do 
expediente. 
 

6. ACTUACIÓNS FORMATIVAS, PARA O PROFESORADO E A COMUNIDADE EDUCATIVA, 

ESTABLECIDOS NO PLAN DE CONVIVENCIA. 

6.1. Formación do profesorado (cursos, seminarios, PPFP ) 
Participación do profesorado en cursos de formación para a adquisición de estratexias e actividades 
que axuden a mellora do clima escolar, para dar unha resposta ós temas relacionados coa convivencia 
e os problemas de comportamento que poidan xurdir. Neste sentido, é importante levar a cabo 
formación relacionada coa mediación, a resolución de conflitos, a aprendizaxe e desenvolvemento de 
habilidades sociais, o traballo en equipo e o control de conductas disruptivas. 

6.2. Escola de nais e pais.  

Creación das escolas de nais e pais para propor iniciativas tendentes a previr e resolver conflitos de 
convivencia, mellorar a convivencia e fomentar o respecto mutuo e a tolerancia no centro educativo. 
Neste sentido sería convinte levar a cabo, reunións, asembleas... entre profesionais en materia de 
convivencia na que participen familias e profesorado, para poñer en común determinados aspectos e 

https://www.edu.xunta.gal/portal/node/9720
https://www.edu.xunta.gal/portal/node/11632

entre todos/as chegar a conclusións e acordos que poidan axudar a desenvolver unha convivencia 
positiva entre a comunidade educativa.  

 As referidas propostas serán elevadas ao consello escolar do centro e serán recollidas na 
memoria anual da comisión de convivencia. 

7.  NORMAS  DE  CONVIVENCIA  DO  CENTRO. 

A concreción dos dereitos e deberes dos diferentes membros da Comunidade Educativa recóllense nas 
Normas de Organización e Funcionamento do centro (NOF). Dentro deste apartado, imos facer 
referencia á concreción dos dereitos e deberes dos diferentes membros da comunidade educativa : 
alumnado, familias, profesorado e persoal non docente. 

 
 ALUMNADO 

- Respectar ós/as compañeiros/as valorando a diversidade, participando nunha convivencia 
escolar positiva. 

- Levar a cabo un diálogo coas persoas implicadas cando se produzan accións contrarias as 
normas de convivencia establecidas. 

- Respectar as quendas de palabra e saber escoitar, así como as opinións de todos/as. 

- Aceptar e levar a cabo as normas establecidas na aula e no centro. 

- Desenvolver actitudes de axuda ós compañeiros/as e coidado dos materiais da aula. 

- Participar nas actividades propostas de forma activa e no traballo cooperativo e dinámicas de 
grupos propostas. 

- Participar na resolución pacífica dos conflictos. 

-  Amosar actitudes de sensibilización cara a igualdade de oportunidades entre homes e 
mulleres, rexeitando calqueira actitude de situación de violencia de xénero. 

- Amosar actitudes de respecto cara a non discriminación por razón de raza, sexo, procedencia 
e condición persoal ou social. 

- Desenvolver un autoconcepto e autoestima positivos. 

 
 FAMILIAS 

- Participar activamente na vida do centro e coñecer a evolución do proceso educativo dos seus 
fillos/as. 

- Coñecer e respectar as normas establecidas no centro educativo. 

- Coñecer o Plan de Convivencia. 

- Colaborar co centro na prevención e corrección de conductas contrarias ás normas de 
convivencia dos seus fillos/as. 

- Facilitar información relevante ó profesorado dos seus fillos/as informando de calquera 
variación que se puidese producir e que resulte importante comunicar. 

- Xustificar as faltas de asistencia dos seus fillos/as e avisar con antelación de ser posible, das 
súas ausencias. 

- Cumprir cos horarios de entrada e saída no centro e coas reunións que se establezan co 
profesorado do centro. 

- Estar localizados no teléfono por calquera imprevisto que sexa importante notificarlles. 

- Non desautorizar a acción do profesorado en presencia dos seus fillos/as. 
 

 PROFESORADO 
- Programar e coordinarse con todo o equipo docente para desenvolver un ensino de calidade. 

- Coñecer os documentos de centro e aplicalos na súa tarefa docente. 

- Elaborar os documentos correspondentes (como plans, memorias...) e entregalos nos prazos 
establecidos. 

- Participar de maneira activa nas actividades do centro. 

- Coñecer o Plan de Convivencia. 

- Participar en cursos de formación permanente do profesorado. 

- Cumprir cos horarios establecidos polo centro, asistindo con puntualidade tanto ás aulas como 
ás reunións fixadas. 

- Amosar unha actitude de prevención, detección e posta en marcha de medidas para eliminar 
conductas contrarias á convivencia. 

- Favorecer ambientes de convivencia positivos. 

- Atender á individualidade de cada alumno/a e intentar compensar desigualdades. 

- Levar a cabo titorías coas familias, establecendo canles de comunicación fluída sobre o proceso 
de ensino-aprendizaxe dos seus fillos/as en todos os seus ámbitos. 

- Levar a cabo un control das faltas de asistencia por parte do alumnado. 
 

 PERSOAL NON DOCENTE 
- Gardar confidencialidade sobre información e circunstancias persoais e familiares do 

alumnado así como de actuacións que leven a cabo dentro do ámbito educativo. 

- Cumprir co seu horario laboral. 

- Colaborar activamente na prevención, detección e eliminación de conductas contrarias á 
convivencia. 

- Colaborar no fomento dunha convivencia positiva dentro do centro educativo e respectar as 
normas de convivencia escolar. 

- Coñecer o Plan de Convivencia. 

 
Protocolo para a detección e incumprimento das Normas de Convivencia: 

- Nas reunións que se leven a cabo na comisión de convivencia, levarase a cabo un seguimento 
e avaliación de conductas contrarias a convivencia que poidan existir. 

- Nas reunións da CCP analizarase o grado de cumprimento das Normas de Organización, 
Funcionamento e Convivencia do centro. 

- Nas reunións de avaliación, cada titora, dentro do apartado de avaliación da práctica docente 
e do proceso de ensino-aprendizaxe, valorará o grao de cumprimento das normas de 
Organización, Funcionamento e Convivencia, cubrindo na acta as conclusións e propostas de 
mellora. 

8.  ESTABLECEMENTO  DE  CONDUTAS  CONTRARIAS  Á  CONVIVENCIA  E  

DAS  CORRECCIÓNS  QUE  CORRESPONDAN  AO  SEU  INCUMPRIMENTO.  

A concreción e medidas de corrección de condutas contrarias á convivencia e das correccións que 
correspondan ó seu incumprimento recolleranse nas Normas de Organización, Funcionamento e 
Convivencia. 
  En calquera caso poderase empregar a mediación como unha estratexia preventiva, resolutiva 
e reparadora na xestión de calquera conflito entre os diferentes membros da comunidade educativa. 
 Tendo en conta a etapa que se imparte no noso centro educativo, as condutas contrarias á 
convivencia que poden chegar a darse, estarían relacionadas con alteracións do comportamento, non 
cumprir coas normas establecidas na aula ou no centro, actitudes de discriminación por raza ou sexo, 
pequenos conflitos ou pelexas, emprego dunha linguaxe non apropiada, non respectar as quendas de 
palabra e opinións dos demais, non cumprir cos horarios establecidos ou non coidar dos materiais do 
centro educativo. 
 Algunhas das accións que debemos de ter en conta son principalmente: 

- A aplicación dalgunha das medidas establecidas no NOF. 

- O establecemento de comunicación fluída coas familias. 

- A adopción de medidas inmediatas, en tempos e/ou espazos, que eviten a repetición 
de situacións similares. 

- Asesoramento e coordinación da titora co Departamento de Orientación. 

- Revisar aspectos relacionados coa organización da clase e do centro, o 
desenvolvemento da programación, o papel docente, a motivación, a flexibilización 
dos tempos e agrupamentos que poden dar lugar a condutas disruptivas en maior ou 
menor medida e continuidade. 

- Coordinación entre os diferentes membros da comunidade educativa. 
 En todo caso, no caso de existir condutas contrarias á convivencia, elaborarase un plan de 
actuación, deseñado en conxunto entre o Departamento de Orientación, o/a titor/a e o Equipo 
Directivo e informando ó resto de profesorado implicado.  
 O plan de actuación deberá incluír: 

- En relación co alumnado: obxectivos que se pretenden acadar, selección e aplicación 
de técnicas que axuden a eliminar conductas contrarias á convivencia. Estruturación e 
flexibilización dos tempos e dos espazos para levar a cabo o plan de actuación previsto. 

- En relación co profesorado: formulación de programas de mediación escolar, medidas 
adoptadas en relación co comportamento desaxustado, deseño de estratexias de 
coordinación entre o profesorado que imparte docencia en ese grupo ou con un 
alumno/a en concreto. 

- En relación coas familias: é convinte levar a cabo unha estreita coordinación entre a 
familia e a escola, intercambiando informacións e proporcionando orientacións para 
levar a cabo no ámbito familiar, así como establecer un calendario de reunións. 

- En relación con outros organismos e servizos: coordinación con outros organismos e 
servizos externos ó centro, sanitarios e sociais. O plan de actuación incluirá unha 
análise da situación, os obxectivos a perseguir, seguimento, temporalización, medidas 
e actuacións a levar a cabo, avaliación dos resultados e propostas de mellora. 

9.  NORMAS  ESPECÍFICAS  PARA  O  FUNCIONAMENTO  DA  COMISIÓN  DE  

CONVIVENCIA.   

A Comisión de Convivencia está integrada por: 
- Director/a do centro. 

- Orientador/a do centro. 

- 2 representantes do profesorado. 

- 2 representantes de nais e pais. 

A comisión de convivencia reunirase, polo menos, unha vez ó trimestre para analizar as 

incidencias producidas, as actuacións realizadas e os resultados conseguidos, así como elevar o 

Consello Escolar propostas para a mellora da convivencia. 

A Comisión de Convivencia elaborará, ó inicio de cada curso escolar, un proxecto coas 

actuacións anuais do Plan de Convivencia que se incorporará á Programación Xeral Anual. 

A Comisión de Convivencia elaborará, ó rematar cada curso escolar, a correspondente 

memoria do Plan Convivencia do centro, de acordo cos datos e coas conclusións extraídos do proceso 

de seguimento e avaliación e coas propostas de mellora que se consideren necesarias. 

Funcións da Comisión de Convivencia: 

- Elaborar o plan de convivencia do centro e dinamizar todos os sectores da comunidade 

educativa, incorporando as súas iniciativas e achegas no procedemento de elaboración, 

desenvolvemento e seguimento do citado plan. 

- Adoptar as medidas preventivas necesarias para garantir os dereitos de todos os membros 

da comunidade educativa e o cumprimento das normas de convivencia do centro. 

- Impulsar accións dirixidas á promoción da convivencia, especialmente o fomento de 

actitudes para garantir a igualdade entre mulleres e homes, a igualdade de trato de todos os 

membros da comunidade educativa e a resolución pacífica de conflitos. 

- Propor ao consello escolar as medidas que considere oportunas para mellorar a convivencia, 

así como dar conta a este, cando menos dúas veces ao longo do curso, das actuacións 

desenvolvidas e das correccións e medidas disciplinarias impostas. 

- Propor, de ser o caso, á persoa titular da dirección do centro persoas que poidan formar parte 

do equipo de mediación. 

- Coñecer o cumprimento efectivo das correccións e medidas correctoras nos termos en que 

fosen impostas e informar o consello escolar sobre o grao de cumprimento da normativa 

vixente. 

- Realizar o seguimento dos compromisos de convivencia subscritos no centro. 

- Elaborar unha memoria anual sobre a análise da convivencia e conflitividade no centro, na 

cal se reflictan as iniciativas no ámbito do centro sobre a materia. Este informe será 

trasladado ao consello escolar do centro e ao correspondente servizo territorial de 

Inspección Educativa. 

- Aqueloutras que lle sexan encomendadas polo consello escolar do centro docente ou polo 

órgano da Administración educativa con competencias na materia. 

10. MECANISMOS DE COORDINACIÓN E COLABORACIÓN INTERNA NO CENTRO, COAS 

FAMILIAS E CON OUTROS CENTROS EDUCATIVOS OU ORGANISMOS DO CONTORNO. 

Para promover a coordinación en materia de convivencia entre os diferentes membros da Comunidade 

Educativa, teremos en conta unha serie de aspectos: 

- Os órganos de coordinación docente incluirán as medidas e os aspectos relacionados coa 

convivencia nos documentos do centro, nas concrecións curriculares, para garantir a 

coherencia entre o Proxecto Educativo e a Programación Xeral Anual. 

- A Comisión de Convivencia, impulsará unha serie de medidas para mellorar a convivencia e 

solicitará o asesoramento e colaboración, cando o considere oportuno de outros axentes 

externos ó centro, como por exemplo, a educadora social do Concello. 

- Fomentarase a participación das familias e estableceranse pautas de comunicación e 

cooperación que axuden o mantemento da convivencia no centro. 

- As familias deberán ser informadas das Normas de Organización e Funcionamento do centro 

educativo así como do seu Plan de Convivencia. 

- Incluirase na páxina web do centro toda a información relativa a este Plan de Convivencia. 

- Promover unha comunicación rápida e directa coas familias, mediante o emprego de 

teléfono móbil, email, páxina web, ABALAR MÓBIL... 

- Desde o centro, establecerase a relación e coordinación cos servizos sociais locais, así como 

outros organismos implicados, en todos os casos nos que se precise a intervención dos 

mesmos. 

- A través do Departamento de Orientación, coordinaranse as actuacións de acollida para 

favorecer o tránsito do alumnado de Educación Infantil, que se vai incorporar ós centros de 

Educación Primaria para que desta forma haxa unha continuidade entre ambas etapas. 

- Realizarase unha coordinación entre os coordinadores de ciclo da etapa de EI do noso centro 

e do CEIP de Baño-Xanza e CEP Ferro Couselo, así como co profesorado de EP, para o 

establecemento de pautas comúns de ensino-aprendizaxe. 

11. ESTRATEXIAS PARA REALIZAR A DIFUSIÓN DO PLAN DE CONVIVENCIA. 
Ademais das actuacións recollidas nos distintos apartados deste Plan (reunións iniciais coas familias, a 
través das titorías, trípticos informativos …), o Plan de Convivencia estará a disposición da Comunidade 
Educativa no propio centro e na páxina web. 

 

12. PROCESOS DE SEGUIMENTO, AVALIACIÓN E PROPOSTAS DE MELLORA DO PLAN DE 
CONVIVENCIA.  

Corresponde á Comisión de Convivencia o seguimento, avaliación e mellora do Plan de Convivencia, 
para o cal contará coa colaboración do Departamento de Orientación. 
 O profesorado e ANPA do centro, achegará as súas conclusións e propostas de mellora para a 
convivencia no centro a Comisión de Convivencia.  
 Ó finalizar o curso escolar, a Comisión de Convivencia, fará unha valoración global das accións 
realizadas que se recollerán nunha memoria final, que incluirá: 

- Nivel de consecución dos obxectivos propostos. 

- Dificultades atopadas. 

- Modificacións introducidas. 

- Conclusións e propostas de mellora que deberán terse en conta en sucesivos plans. 
 Os instrumentos de avaliación a empregar serán: observación directas, cuestionarios, táboas 
de dobre entrada, rexistro de datos, reunións informativas... 
 Os criterios de avaliación do Plan de Convivencia, serán os seguintes: 

1. Grao de cumprimento dos obxectivos establecidos no Plan de Convivencia. 
2. Desenvolvemento e valoración das actividades incluídas no Plan de Convivencia. 
3. Implicación da Comunidade Educativa no desenvolvemento do Plan de 

Convivencia. 
4. Coordinación de toda a Comunidade Educativa para a mellora da convivencia. 
5. Valoración global da situación de convivencia escolar no centro. 
6. Funcionamento da Comisión de Convivencia do centro. 
7. Desenvolvemento de accións encamiñadas a resolución pacífica de conflitos e 

adquisición de valores que favorezan a inclusión e a mellora da convivencia no 
centro. 

8. Formación do profesorado en materia de convivencia. 
 

 


